Maha-hatthi padopama Sutta

Mak bilong lek bilong elefant sutta

Mi, Ananda, bin harim olesem, taem Klia save Man i bin stap long Savatti long hap bilong ol diwai bilong Jeta, long garten bilong Anathapindika. Monk Sariputta i bin stori long ol monk olesem:

'Ol poroman, wankaen mak bilong lek bilong olgeta samting i stap laef inap go insaet long mak bilong lek bilong wanpela elefant, na mak long lek bilong wanpela elefant em i nambwan long ol, long wonem i bigpela moa, wankaen olgeta gutpela tingting yumi inap putim insaet long fopela samting i tru-tru olgeta. Wonem fopela?

Tru-tru bilong ol hevi, tru-tru bilong as bilong ol hevi, tru-tru bilong pinis bilong ol hevi, na tru-tru long rot long rot long pinisim ol hevi.

Na wonem dispela tru-tru bilong ol hevi? Born hevi, kamap i lapun hevi, dai em i hevi, wari na sore, karai na bagarap, olgeta i hevi, sapos wanpela i no kisim samting emi laekim i hevi; olesem ol dispela samting yumi save holim olesem yumi iet i hevi.

Na ol disepla samting yumi save holim i olesem wonem? Em dispela bodi yumi save holim strong, ol pilim yumi holim strong, ol tingting long skelim, na bilong bipo na bilip yumi save holim strong, ol ron na gro bilong tingting, na ol konsius i save kamap bihaen long lukim, harim, smelim, testim, tasim na driman.

Na wonem dispela bung bilong ol samting ol i save kolim bodi, yumi save holim strong? Em dispela i kamap long fopela bigpela as bilong ol samting.

Na wonem dispela fopela bigpela as bilong ol samting? Em graun o strong, wara, paia o hat na win.

Graun o strong

Na graun o strong i olesem wonem? I stap insaet na arasaet.

Na wonem dispela i stap insaet? Em wonem samting long bodi i strong yumi save holim. Olesem: gras long het, gras long bodi, kapa long pinga, tit, skin, mit, rop, bun, insaet long bun, hap bilong wokim pispis, hap bilong pampim blut, lewa, mit long namel long bel na bros, spin, hap bilong pulim win, rop long bel, pekpek na wonem gen i strong insaet long bodi.

Na graun o strong insaet na araset em i graun o strong tasol. Na wanpela mas lukim olesem: 'Dispela i no bilong mi, mi i no dispela, na dispela i no "mi iet". Taem wanpela em i lukluk klia wantaem stretpela klia save olesem samting i olesem tasol, em i no sigarap o wari moa long samting bilong graun o strong, na em i save sloim sigarap na laek bilong samting i strong olesem graun long tingting bilong em.

I gat sampela taem wara i save sakim graun strong na graun i save lus insaet long wara. Olesem graun arasaet i traipela, tasol em i no save stap wankaen olgeta na save bruk na poldaun na senis. Na tu long insaet, long dispela bodi, wanpela save holim pas strong, hausat bai em i ken stap longpela taem? Wanpela i no ken ting em bilong mi, mi i em dispela, na dispela i "mi iet", nogat.

Olesem, taem wanpela luksave tru long graun o strong long bodi, sapos narapela i koros o tok nogut na laek paetim em, em inap save olesem: "Wanpela pilim i wokim pen i kamap bihaen long mi harim ol dispela rabis toktok. I no kamap nating, i kamap bihaenim kontak wantaem iau'. Na em i lukim olesem kontak i no save stap wankaen, i save senis, na pilim i save senis, na tingting bilong skelim i save senis, na ron na gro bilong tingting i save senis, na konsius i save senis. Na tingting bilong emi luksave long dispela na em save kisim strong, na em i stap strong na em i no wari. 

Na sapos sampela i paetim wanpela monk wantaem han o hap graun ol hap diwai o naep, em i save olesem: 'Dispela bodi i olesem bai ol samting olesem han, hap graun, o hap diwai o naep inap wokim kontak long em. Tasol Klia Save Man i bin tok long Sutta long soa i gat tupela hap bilong holim: "Sapos o raskol, o man nogut, i katim bodi bilong wanpela wantaem wanpela soa i gat tupela hap long holim, na sapos em i gat tingting long hetim ol i kamap, em i no wanpela husat i bihaenim gut skul bilong mi". Olesem bai mi strong na trai hat tru na was gut long ol tingting, na larim bodi i stap isi na noken sigarap. Na bai mi larim ol han o hap graun o hap diwai o naep i kam long dispela bodi, long wonem dispela em i wanpela taem mi mas bihaenim gut skul bilong Klia Save Man.'

Sapos taem em i tingim Buddha, skul bilong em - Dharma, na ol husat i bihaenim gut skul -Sangha, na stap isi na ol gutpela tingting i no stap strong longpela taem long em, em i mas gidapim tingting olesem: 'Dispela em i samting mi lusim, i no samting mi winim, na em i nogut, na em i no gutpela long mi, taem mi tingim Buddha, Dhamma na Sangha, sapos mi no stap gut na isi". Wankaen taem wanpela meri i lukim papa bilong man bilong em, em i laek lukluk long laek bilong em hariap, wanpela monk taem em i tingim Buddha, Dhamma na Sangha, em mas trai hat moa.

Tasol, sapos wanpela monk i tingim Buddha, Dhamma na Sangha, na stap isi na ol gutpela tingting i kamap strong long em, em bai i hamamas. Dispela kaen monk i wokim gutpela wok.

Wara

Na wara i olesem wonem? I save stap insaet na arasaet.

Na bilong insaet i olesem wonem? Wonem long bodi i olesem wara na i no strong na wanpela save holim, olesem grin blut bilong lewa, kus, susu, blut, wara long skin, gris, wara long ai, wara long ol skru, pispis o wonem gen insaet long bodi i olesem wara, dispela em i wara bilong insaet.

Na wara bilong insaet na bilong arasaet i wankaen. Olesem wanpela mas luksave olesem: 'Dispela i no bilong mi, mi no dispela, dispela i no "mi iet". Taem wanpela luksave klia long dispela, em i nogat sigarap o wari moa long dispela hap wara i stap long bodi, na sigarap na laek bilong em i slo na lusim olgeta-tingting bilong em. 

Sampela taem wara long arasaet i save senis. Olesem em i ken kam antap na karim ol haus, wanpela ples o taun o islan. Em inap go daun olgeta tuia. Salwara tu i kan go daun na kam antap. Long sampela taem longpela bilong salwara i inap longpela long sevenpela kokonas, long narapela i ken inap long wanpela, o tu o tri o fo o faev o sikispela tasol. Sampela taem salwara i ken sevenpela pram dip, na narapela sikis, faev o fo o tri o tu o wanpela tasol. Sampela taem i ken hap pram tasol, o antap long bel o skru, long lek o daun bilong long lek. Sampela taem wara ino inap long karimapim wanpela pinga.

Dispela wara long arasaet i traipela, tasol yumi inap luksave olesem i save senis, na go antap na go daun. Na olesem wonem long disepla bodi insaet, yumi save holim pas na save stap liklik taem tasol? I nogat ius long tingim olesem bilong mi, o mi em dispela o em i "mi iet".

Olesem, taem wanpela luksave klia long wara, sapos narapela i koros o tok nogut na laek paetim em, em inap save olesem: 'Wanpela pilim i wokim pen i kamap bihaen long mi harim ol dispela rabis toktok. I no kamap nating, i kamap bihaenim kontak wantaem iau'. Na em i lukim olesem kontak i no save stap wankaen, i save senis, na pilim i save senis, na tingting bilong skelim i save senis, na ron na gro bilong tingting i save senis, na konsius i save senis. Na tingting bilong emi luksave long dispela na em save kisim strong, na em i stap strong na em i no wari. 

Na sapos sampela i paetim wanpela monk wantaem han o hap graun ol hap diwai o naep, em i save olesem: 'Dispela bodi i olesem bai ol samting olesem han, hap graun, o hap diwai o naep inap wokim kontak long em. Tasol Klia Save Man i bin tok long Sutta long soa gat tupela hap bilong holim: "Sapos o raskol, o man nogut, i katim bodi bilong wanpela wantaem wanpela soa i gat tupela hap long holim, na sapos em i gat tingting long hetim ol i kamap, em i no wanpela husat i bihaenim gut skul bilong mi". Olesem bai mi strong na trai hat tru na was gut long ol tingting, na larim bodi i stap isi na noken sigarap. Na bai mi larim ol han o hap graun o hap diwai o naep i kam long dispela bodi, long wonem dispela em i wanpela taem mi mas bihaenim gut skul bilong Klia Save Man.'

Sapos taem em i tingim Buddha, skul bilong em - Dharma, na ol husat i bihaenim gut skul -Sangha, na stap isi na ol gutpela tingting i no stap strong longpela taem long em, em i mas gidapim tingting olesem: 'Dispela em i samting mi lusim, i no samting mi winim, na em i nogut, na em i no gutpela long mi, taem mi tingim Buddha, Dhamma na Sangha, sapos mi no stap gut na isi". Wankaen taem wanpela meri i lukim papa bilong man bilong em, em i laek lukluk long laek bilong em hariap, wanpela monk taem em i tingim Buddha, Dhamma na Sangha, em mas trai hat moa.

Tasol, sapos wanpela monk i tingim Buddha, Dhamma na Sangha, na stap isi na ol gutpela tingting i kamap strong long em, em bai i hamamas. Dispela kaen monk i wokim gutpela wok.

Paia o hat

Na paia i olesem wonem? Paia o hat i save stap insaet na arasaet.

Na wonem paia  o hat i stap insaet long bodi? Wonem samting i hat na yumi save holim, olesem samting yumi wokim long wokim skin i hat, o kamap lapun, na taem samting yumi kaikai save bruk na go insaet long bodi, na wonem samting gen i olesem paia yumi save kolim paia o hat bilong bodi.

Na paia o hat bilong insaet i wankaen olesem bilong ararsaet. Olesem wanpela mas luksave olesem: 'Dispela i no bilong mi, mi no dispela, dispela i no "mi iet". Taem wanpela luksave klia long dispela, em i nogat sigarap o wari moa long dispela hat i stap long bodi, na sigarap na laek bilong em i slo na lusim olgeta-tingting bilong em.

Sampela taem paia o hat arasaet i save senis i kamap bigpela. Paia i ken kukim wanpela haus, ples, taun o bigpela hap. Em save pinis taem em i kam long hap i no drai, o long wanpela rot, o wanpela wara, o hap i ston tasol. Na gen sampela taem ol man i save trai hat long gidapim paia long ol kaenkaen rot.

Dispela paia long arasaet i ken traipela, tasol yumi inap luksave olesem i save senis, na go antap na go daun. Na olesem wonem long disepla bodi, yumi save holim pas na save stap liklik taem tasol? I nogat ius long tingim olesem bilong mi, o mi em dispela o em i "mi iet".

Olesem, taem wanpela luksave klia long pia o hat, sapos narapela i koros o tok nogut na laek paetim em, em inap save olesem: "Wanpela pilim i wokim pen i kamap bihaen long mi harim ol dispela rabis toktok. I no kamap nating, i kamap bihaenim kontak'. Na em i lukim olesem kontak i no save stap wankaen, i save senis, na pilim i save senis, na tingting bilong skelim i save senis, na ron na gro bilong tingting i save senis, na konsius i save senis. Na tingting bilong emi luksave long dispela na em save kisim strong, na em i stap strong na em i no wari. 

Na sapos sampela i paetim wanpela monk wantaem han o hap graun ol hap diwai o naep, em i save olesem: 'Dispela bodi i olesem bai ol samting olesem han, hap graun, o hap diwai o naep inap wokim kontak long em. Tasol Klia Save Man i bin tok long Sutta long soa gat tupela hap bilong holim: "Sapos o raskol, o man nogut, i katim bodi bilong wanpela wantaem wanpela soa i gat tupela hap long holim, na sapos em i gat tingting long hetim ol i kamap, em i no wanpela husat i bihaenim gut skul bilong mi". Olesem bai mi strong na trai hat tru na was gut long ol tingting, na larim bodi i stap isi na noken sigarap. Na bai mi larim ol han o hap graun o hap diwai o naep i kam long dispela bodi, long wonem dispela em i wanpela taem mi mas bihaenim gut skul bilong Klia Save Man.'

Sapos taem em i tingim Buddha, skul bilong em - Dharma, na ol husat i bihaenim gut skul -Sangha, na stap isi na ol gutpela tingting i no stap strong longpela taem long em, em i mas gidapim tingting olesem: 'Dispela em i samting mi lusim, i no samting mi winim, na em i nogut, na em i no gutpela long mi, taem mi tingim Buddha, Dhamma na Sangha, sapos mi no stap gut na isi". Wankaen taem wanpela meri i lukim papa bilong man bilong em, em i laek lukluk long laek bilong em hariap, wanpela monk taem em i tingim Buddha, Dhamma na Sangha, em mas trai hat moa.

Tasol, sapos wanpela monk i tingim Buddha, Dhamma na Sangha, na stap isi na ol gutpela tingting i kamap strong long em, em bai i hamamas. Dispela kaen monk i wokim gutpela wok.

Win

Win i olesem wonem? Win i stap insaet na arasaet.

Wonem em i win i stap insaet? Em i wonem samting i win i stap long bodi na yumi save holim, olesem win i go antap o i go daun, win long bel na rop bilong bel, win long bros i go i kam,na wonem kaen win gen, yumi save kolim win long bodi.

Na win bilong insaet i wankaen olesem win bilong ararsaet. Olesem wanpela mas luksave olesem: 'Dispela i no bilong mi, mi no dispela, dispela i no "mi iet". Taem wanpela luksave klia long dispela, em i nogat sigarap o wari moa long dispela win i stap long bodi, na sigarap na laek bilong em i slo na lusim olgeta-tingting bilong em.

Sampela taem win arasaet i save senis bigpela tumas. Bigpela win i ken bagarapim wanpela haus, ples, taun o bigpela hap. Na gen sampela taem ol man i save trai hat long gidapim win wantaem wanpela fan o mashin bilong wokim win, long taem ples i hat na ol lip antap long wanpela haus i no mek nois liklik.

Dispela win long arasaet i ken traipela, tasol yumi inap luksave olesem i save senis, na go antap na go daun. Na olesem wonem long disepla bodi, yumi save holim pas na save stap liklik taem tasol? I nogat ius long tingim olesem bilong mi, o mi em dispela o em i "mi iet".

Olesem, taem wanpela luksave klia long win, sapos narapela i koros o tok nogut na laek paetim em, em inap save olesem: "Wanpela pilim i wokim pen i kamap bihaen long mi harim ol dispela rabis toktok. I no kamap nating, i kamap bihaenim kontak wantaem iau'. Na em i lukim olesem kontak i no save stap wankaen, i save senis, na pilim i save senis, na tingting bilong skelim i save senis, na ron na gro bilong tingting i save senis, na konsius i save senis. Na tingting bilong emi luksave long dispela na em save kisim strong, na em i stap strong na em i no wari. 

Na sapos sampela i paetim wanpela monk wantaem han o hap graun ol hap diwai o naep, em i save olesem: 'Dispela bodi i olesem bai ol samting olesem han, hap graun, o hap diwai o naep inap wokim kontak long em. Tasol Klia Save Man i bin tok long Sutta long soa gat tupela hap bilong holim: "Sapos o raskol, o man nogut, i katim bodi bilong wanpela wantaem wanpela soa i gat tupela hap long holim, na sapos em i gat tingting long hetim ol i kamap, em i no wanpela husat i bihaenim gut skul bilong mi". Olesem bai mi strong na trai hat tru na was gut long ol tingting, na larim bodi i stap isi na noken sigarap. Na bai mi larim ol han o hap graun o hap diwai o naep i kam long dispela bodi, long wonem dispela em i wanpela taem mi mas bihaenim gut skul bilong Klia Save Man.'

Sapos taem em i tingim Buddha, skul bilong em - Dharma, na ol husat i bihaenim gut skul -Sangha, na stap isi na ol gutpela tingting i no stap strong longpela taem long em, em i mas gidapim tingting olesem: 'Dispela em i samting mi lusim, i no samting mi winim, na em i nogut, na em i no gutpela long mi, taem mi tingim Buddha, Dhamma na Sangha, sapos mi no stap gut na isi". Wankaen taem wanpela meri i lukim papa bilong man bilong em, em i laek lukluk long laek bilong em hariap, wanpela monk taem em i tingim Buddha, Dhamma na Sangha, em mas trai hat moa.

Tasol, sapos wanpela monk i tingim Buddha, Dhamma na Sangha, na stap isi na ol gutpela tingting i kamap strong long em, em bai i hamamas. Dispela kaen monk i wokim gutpela wok.

Wankaen sapos wanpela hap ol i putim timba na rop na lip o kunai na yumi save kolim wanpela haus, dispela hap i gat ol bun, rop, mit na skin, yumi save kolim wanpela bodi.

Sapos ai bilong wanpela i stap gut, tasol i nogat wanpela samting long lukim i stap, na  nogat kontak wantaem ai, bai ol konsius long bihaenim lukim i no inap long kamap. Sapos ai i stap gut na i gat sampela samting long lukim i stap, tasol i nogat kontak wantaem ai na ol dispela samting, bai ol konsius long bihaenim lukim i no inap long kamap. Tasol taem ai i stap gut, na ol samting bilong lukim i stap, na ai i gat kontak wantaem ol dispela samting, bai konsius inap gidap. 

Wonem kaen bodi i stap yumi save kolim ol bodi na yumi inap gat laek long holim ol. Wonem kaen pilim i stap, yumi save kolim ol pilim na yumi inap gat laek long holim. Wonem kaen tingting bilong skelim na bilong bipo na bilip i stap yumi save kolim ol tingting  bilong skelim na tingting bilong bipo na bilip na yumi inap gat laek long holim ol. Wonem kaen ron na gro bilong tingting i stap yumi save kolim ol ron na gro bilong tingting na yumi inap gat laek long holim ol. Wonem kaen konsius, i kamap bihaen long lukim, harim, smelim, testim, tasim o driman, i stap yumi save kolim ol konsius na yumi inap gat laek long holim ol.

Olesem yumi inap putim olgeta samting insaet long dispela faevpela yumi inap gat laek long holim. Na Klia Save Man i bin tok olesem:"Husat i luksave olesem olgeta samting i mas kamap bihaen long narapela samting tasol, i luksave pinis long skul bilong mi, na husat i luksave long skul bilong mi i luksave pinis long olgeta samting save kamap bihaen long narapela samting". Na dispela ol faevpela yumi inap gat laek long holim i save kamap bihaen long narapela samting. Na taem yumi save gat laek long ol, na hamamas long ol, na laek holim, dispela save wokim hevi i kamap. Sapos wanpela pinisim laek na sigarap long ol, bai ol hevi i pinis. Sapos wanpela i kamap klia olesem em i wanpela husat i bin wokim gutpela wok.

Sapos iau i stap gut……..nus i stap gut……tang i stap gut…….bodi i stap gut…. tasol i nogat wanpela samting long tasim i stap, na nogat kontak wantaem bodi, bai ol konsius long bihaenim tasim i no inap long kamap. Sapos bodi i stap gut na i gat sampela samting long tasim i stap, tasol i nogat kontak wantaem bodi na ol dispela samting, bai ol konsius long bihaenim tasim i no inap long kamap. Tasol taem bodi i stap gut, na ol samting bilong tasim i stap, na bodi i gat kontak wantaem ol dispela samting, bai konsius inap gidap.

Sapos olgeta-tingting bilong wanpela i stap gut, tasol i nogat wanpela tingting o driman i stap, na nogat kontak wantaem olgeta-tingting, bai ol konsius long bihaenim tingting na driman i no inap long kamap. Sapos olgeta-tingting i stap gut na i gat sampela tingting na driman i stap, tasol i nogat kontak wantaem olgeta-tingiting na ol dispela, bai ol konsius long bihaenim tingting na driman i no inap long kamap. Tasol taem olgeta-tingting i stap gut, na ol sampela tingting na driman i stap, na olgeta-tingting i gat kontak wantaem ol dispela, bai konsius inap gidap. 

Wonem kaen bodi i stap yumi save kolim ol bodi na yumi inap gat laek long holim ol. Wonem kaen pilim i stap, yumi save kolim ol pilim na yumi inap gat laek long holim. Wonem kaen tingting bilong skelim na bilong bipo na bilip i stap yumi save kolim ol tingting bilong skelim na tingting bilong bipo na bilip na yumi inap gat laek long holim ol. Wonem kaen ron na gro bilong tingting i stap yumi save kolim ol ron na gro bilong tingting na yumi inap gat laek long holim ol. Wonem kaen konsius i stap yumi save kolim ol konsius na yumi inap gat laek long holim ol.

Olesem yumi inap putim olgeta samting insaet long dispela faevpela yumi inap gat lek long holim. Na Klia Save Man i bin tok olesem:"Husat i luksave olesem samting i mas kamap bihaen long narapela samting tasol, i luksave pinis long skul bilong mi, na husat i luksave long skul bilong mi i luksave pinis long olgeta samting save kamap bihaen long narapela samting". Na dispela ol faevpela yumi inap gat laek long holim i save kamap bihaen long narapela samting. Na taem yumi save gat laek long ol, na hamamas long ol, na laek holim, dispela save wokim hevi i kamap. Sapos wanpela pinisim laek na sigarap long ol, bai ol hevi i pinis. Sapos wanpela i kamap klia olesem em i wanpela husat i bin wokim gutpela wok.

Monk Sariputta i bin tok olesem, na olgeta monk husat i bin stap i bin hamamas tru long toktok bilong em.

